
2002 წლის 3 მაისი 
ქ. თბილისი
ეთნორეგიონალური თანამშრომლობის ექსპერტთა საბჭოს შექმნის შესახებ
უკანასკნელ წლებში მსოფლიოში განვითარებულმა მოვლენებმა ცხადყო, რომ სახელმწიფოთაშორის ორმხრივი ურთიერთობებისა თუ რეგიონალური თანამშრომლობის კონტექსტში სულ უფრო აქტიური ხდება ეთნიკური და რელიგიური პოლიტიკის ფაქტორი. ეს პრობლემა განსაკუთრებულ სიმძაფრეს იძენს პოსტსაბჭოთა ქვეყნებისათვის, რომელთაც ჯერ კიდევ ვერ მოასწრეს დამოუკიდებელი ეთნიკური და რეგიონალური პოლიტიკის ფორმირება, რის გამოც საქართველოში არსებული ყველა ძირითადი პოლიტიკური თუ ეკონომიკური პრობლემა მჭიდროდ არის დაკავშირებული ზოგადკავკასიურ პროცესებთან. ქვეყანაში მცხოვრებ ეროვნულ უმცირესობათა ბირთვი კავკასიური წარმოშობისაა და ამდენად, მათზე ისტორიულ სამშობლოთა გავლენა განუზომლად დიდი, ხშირ შემთხვევაში გადამწყვეტიც არის. ზემოაღნიშნულიდან გამომდინარე დიდ მნიშვნელობას იძენს სახელმწიფოს სწორი პოლიტიკური მიმართულებების განსაზღვრა. ამ მიზნით:

1. შეიქმნას ეთნორეგიონალური თანამშრომლობის ექსპერტთა საბჭო შემდეგი შემადგენლობით:

ავთანდილ ჯორბენაძე – საქართველოს სახელმწიფო მინისტრი, საბჭოს თავმჯდომარე
აკაკი ზოიძე – საქართველოს სახელმწიფო მინისტრის მოადგილე, საბჭოს თავმჯდომარის მოადგილე
კობა არაბული – საქართველოს მთიანეთის მდგრადი ეკონომიკური განვითარების ცენტრ „დეკას“ ვიცე-პრეზიდენტი
მამუკა არეშიძე – საქართველოს მთიანეთის მდგრადი ეკონომიკური განვითარების ცენტრ „დეკას“ პრეზიდენტი, საბჭოს კოორდინატორი
არჩილ გეგეშიძე – სტრატეგიული კვლევითი ცენტრი
პაატა ზაქარეიშვილი – კონფლიქტოლოგი
ვლადიმერ კიკალიშვილი – საქართველოს ეროვნული ბიბლიო​თეკის კავკასიური კვლევის ცენტრის ხელმძღვანელი, ფილოლოგიურ მეცნიე​რებათა კანდიდატი
ლია მელიქიშვილი – ეთნოლოგი, ისტორიისა და ეთნოლოგიის ინსტიტუტი, ისტორიულ მეცნიერებათა დოქტორი
ნინო ოკრიბელაშვილი – ფსიქიატრიის ინსტიტუტის დირექტორი სამეცნიერო დარგში, მედიცინის მეცნიერებათა დოქტორი
გურამ ჩიქოვანი – საქართველოს აზია-აფრიკის ინსტიტუტის რექტორი, არაბისტთა საერთაშორისო ასოციაციის ვიცე-პრეზიდენტი, აკადემიკოსი
გოჩა გუნიავა – კავკასიოლოგი
დავით ჯაფარიძე – საქართველოს ლტოლვილთა და განსახლების სამინისტროს რეპატრია​ციის დეპარტამენტის დირექტორი
დავით აბრამიშვილი – საქართველოს სახელმწიფო კანცელარიის სოციალურ საკითხთა სამსახურის რეფერენტი
ლელა ჯეჯელავა – ეთნიკური და კონფესიური ცენტრ „შერიგების“ პრეზიდენტი, საბჭოს მდივანი.

2. დამტკიცდეს ეთნორეგიონალური თანამშრომლობის ექსპერტთა საბჭოს თანდართული დებულება.

ე. შევარდნაძე
ეთნორეგიონალური თანამშრომლობის ექსპერტთა საბჭოს დებულება
I. ზოგადი ნაწილი
1. საქართველოს სახელმწიფო მინისტრთან არსებული ეთნორეგიონალური  თანამშრომლობის ექსპერტთა საბჭო (შემდგომში – საბჭო) შექმნილია „აღმასრულებელი ხელისუფლების სტრუქტურისა და საქმიანობის წესის შესახებ“ საქართველოს კანონის საფუძველზე.

2. საბჭო არის საქართველოს სახელმწიფო მინისტრთან არსებული საკონსულტაციო ორგანო, რომელიც შეიმუშავებს რეკომენდაციებს აღმასრულებელი ხელისუფლებისათვის ეთნორეგიონალური თანამშრომლობის  სფეროში.

3. საბჭოს ხელმძღვანელობა ახდენს კოორდინირებას შესაბამის სამთავრობო უწყებებს შორის.

4. საბჭო თავის საქმიანობაში ხელმძღვანელობს საყოველთაოდ აღიარებული საერთაშორისო სამართლებრივი აქტებით, საქართველოს კანონმდებლობითა და ამ დებულებით.

II. საბჭოს ფუნქციები და ამოცანები
5. საქართველოსა და კავკასიაში ეთნიკური და რელიგიური ნიშნით მიმდინარე პროცესების შესწავლა, ანალიზი, პროგნოზირება, რეკომენდაციების მომზადება სახელმწიფო სტრუქტურებისათვის.

6. სასაზღვრო პერიმეტრზე არსებული ეთნიკური და რელიგიური პროცესების ურთიერთზემოქმედების ხარისხის განსაზღვრა და რელიგიური ხასიათის ეთნიკური კონფლიქტის წარმოქმნის რისკის პროგნოზირება, საზღვრის გასწვრივ მიმდინარე პროცესებზე ზემოქმედების მექანიზმის შემუშავება.

7. ღია და დახურული კონფლიქტის ზონებში (აფხაზეთი, ე.წ. სამხრეთ ოსეთი, პანკისის ხეობა, ქვემო ქართლი, ჯავახეთი) ეთნიკური, რელიგიური, პოლიტიკური და ეკონომიკური პროცესების მართვისა და მათზე ზემოქმედების მეთოდოლოგიის შემუშავება.

8. არასამთავრობო ორგანიზაციებისათვის (რომლებიც ეთნიკურ, რელიგიურ და კონფლიქტების მოგვარების პრობლემებზე მუშაობენ) კოორდინაციის გაწევა, მათი გამოცდილების უფრო აქტიური გამოყენება კონფლიქტების მოწესრიგებისა და სახელმწიფოს მიერ ეთნიკური და რელიგიური ფორმირების პროცესში.

9. უცხოეთის ქართულ დიასპორებთან ურთიერთობის გააქტიურება და მათთან ინტენსიური კავშირის გამოყენება სახელმწიფოთაშორის ურთიერთობებში.

10. 1944 წელს სამცხე-ჯავახეთიდან დეპორტირებული მოსახლეობის რეპატრიაციის მოდელის შექმნა; ამ საკითხის მიმართ ადგილობრივი მოსახლეობის დამოკიდებულების შესწავლა, მათი სავარაუდო ქმედების პროგნოზირება და შესაბამისი რეკომენდაციების შემუშავება.

11. ქვეყნის მოსახლეობის სპეციფიკური ნაწილის (ლტოლვილთა, რეპატრიანთა) რეაბილიტაციის პროცესში რეკომენდაციების და პროგნოზირების დონეზე მონაწილეობა.

12. ეთნიკური და რეგიონალური პოლიტიკის საკანონმდებლო ბაზის დახვეწასა და განვითარებაში მონაწილეობა.

13. საქართველოს გეოპოლიტიკური მდგომარეობიდან გამომდინარე ქვეყნის ეთნორეგიონალური ფუნქციის განსაზღვრასა და შემდგომ რეალიზაციაში მონაწილეობა.

14. საბჭო აწარმოებს კონსულტაციებს საქართველოს ფინანსთა სამინისტროსთან, საერთაშორისო, პოლიტიკურ თუ ფინანსურ ინსტიტუტებთან, ეთნიკური და კონფესიური ურთიერთობების, ასევე კონფლიქტოლოგიის სფეროში გრანტების განაწილების პრინციპებთან დაკავშირებით.

III. საბჭოს უფლებამოსილებანი
15. საბჭო უფლებამოსილია განიხილოს ეთნორეგიონალურ პრობლემებთან დაკავშირებული საკითხები და თავისი კომპეტენციის ფარგლებში მოამზადოს და წარუდგინოს შესაბამისი დოკუმენტები საქართველოს სახელმწიფო მინისტრს სამართლებრივი აქტების მისაღებად.

IV. საბჭოს სტრუქტურა და შემადგენლობა
16. საბჭოს შემადგენლობაში შედიან საქართველოს სახელმწიფო კანცელარიის, დაინტერესებული სამინისტროების, უწყებების და არასამთავრობო ორგანიზაციების წარმომადგენლები.

17. საბჭოს სხდომები იმართება ორ თვეში ერთხელ, საბჭოს რიგგარეშე სხდომას იწვევს საბჭოს თავმჯდომარე, თავისი ინიციატივით ან საბჭოს ერთი მესამედის მოთხოვნით.

18. საბჭოს საქმიანობას ხელმძღვანელობს საბჭოს თავმჯდომარე, თავმჯდომარის მოადგილე და საბჭოს კოორდინატორი, რომელიც უზრუნველყოფს მიმდინარე საქმიანობისა და სხდომის მომზადებას.

19. საბჭოს სხდომაზე გადაწყვეტილება მიიღება ღია კენჭისყრით საბჭოს წევრთა ხმების უმრავლესობით, რომელიც ფორმდება ოქმით საბჭოს თავმჯდომარესა და მდივნის ხელმოწერით.

V. საბჭოს დაფინანსების წყაროები
20. საბჭოს დაფინანსების წყაროა დონორი ორგანიზაციებისაგან მოზიდული ფინანსური საშუალებები.

VI. საბჭოს საქმიანობის შეწყვეტა
21. საბჭოს საქმიანობის შეწყვეტა ხდება საქართველოს პრეზიდენტის ბრძანებულებით.
PAGE  
3

